
Avslag på søknad om utplanting av utanlandske treslag på gnr. 56 bnr. 2  

i Gaular kommune 

Fylkesmannen avslår søknaden om utplanting av 4500 sitkagran på gnr. 56 bnr. 2 i Gaular 

kommune. 

Avslaget er gjeve med heimel i forskrift om utsetjing av utanlandske treslag til skogbruks-

føremål, jf. naturmangfaldlova § 30. Fylkesmannen meiner at denne utplantinga av sitkagran 

over tid vil kunne føre til vesentlege uheldige verknader på det biologiske mangfaldet.  

 

Vi viser til søknad datert 10.9.2019, om utplanting av det utanlandske treslaget sitkagran for 

skogproduksjon. 

 

Bakgrunn  

Forskrift om utsetting av utanlandske treslag trådde i kraft 1. juli 2012, og skal hindre at utplanting 

av utanlandske treslag får uheldige følgjer for naturmangfaldet. Forskrifta har heimel i 

naturmangfaldlova, og det går fram av § 30 i lova at utsetting av utanlandske treslag krev løyve, og at 

slikt løyve ikkje kan bli gitt dersom det er grunn til å tru at utsettinga kan føre til vesentlege uheldige 

verknader på det biologiske mangfaldet.  

 

Søknaden gjeld utplanting av 4500 sitkagran i to teigar med eit areal som til saman er oppgitt å 

utgjere 19,5 dekar. Sitkagran er klassifisert til å vere av svært høg økologisk risiko på grunn av 

spreiingsevne og verknader på opphavlege artar og natur.  Plantinga er planlagt på gnr. 56 bnr. 2 i 

Gaular kommune. Teig 1 ligg i nedre del av ei sørvestvendt li med i hovudsak oreskog, på skredmark 

ned mot dyrka mark rundt garden. Teigen går frå 160 til 240 meter over havet. Teig 2 ligg 

søraustvendt i bjørkeskog opp mot klimatisk tregrense under Selstadheia, frå 465 til 585 meter over 

havet. 

 

Målt på flyfoto finn vi at arealet av teig 1 er om lag 16 dekar, som det også går fram av vedlegg 1A 

(kart) i søknaden. Vi ser derimot at teig 2 er vesentleg større enn dei 4,5 dekar som er antyda i 

vedlegg 2A. Direkte overført til flyfoto dekkjer den skisserte teigen på kartet i vedlegg 2A eit areal på 

om lag 24 dekar. Men eigedomsgrensene er teikna inn for hand i dette vedlegget, og er ikkje heilt 

nøyaktig plassert. Dersom vi held oss til den delen av teigen som ligg innanfor eigedomsgrensene 

slik dei er oppgitt av Statens kartverk, får teig 2 eit areal på rundt 21 dekar.   

 

Gaular kommune fekk gjennomført naturtypekartlegging i 2002 og 2003, med ei oppdatering av 

nokre få skoglokalitetar i 2015. Den næraste registrerte naturtypelokaliteten er deltaområdet ved 

Sande, fleire kilometer unna, men Gaular kommune må reknast som berre overflatisk kartlagt.  

 

Det ligg ikkje føre kjente førekomstar av verdfulle naturtypar eller raudlista artar på eigedomen, men 

det veks alm lenger vest i den same lia som teig 1 er teikna inn i. Alm er raudlista som sårbar (VU) i 

den norske raudlista for artar. Det er også gjort funn av almekullsopp (raudlistestatus nær truga, NT) 

i same område. Dette er ein art med spesielle krav til levestaden, oftast knytt til gamle almetre eller 

liggande ved, noko som tyder på at lauvskogen i den aktuelle lia kan ha verdiar utover det vanlege 

med tanke på artsmangfaldet. 

 

Vurdering  

Artsdatabanken har i Fremmedartslista 2018 klassifisert økologisk risiko for ei rekkje innførte artar. 

Sitkagran er vurdert til å vere av svært høg risiko fordi spreiingspotensialet er stort, og fordi arten 

kan bli lokalt dominerande og skygge ut andre artar. Fylkesmannen har forutan Artsdatabanken sine 

sider om framande artar vurdert eventuelle konfliktar med prioriterte og utvalde naturtypar i 

Naturbasen, og med raudlista artar i Artskart. I tillegg er Kilden.no sjekka for eventuelle MiS-område 

(miljøregistering i skog). 

 

Teig 1 

Sjølv om Gaular kommune neppe kan seiast å vere tilfredsstillande kartlagt verken med tanke på 

naturtypar eller artar, er det likevel påvist funn av raudlista artar i nærområdet til teig 1. Omtalen i 

Artskart av funnet av almekullsopp viser at aktuell skogtype der er gråor-heggeskog med innslag av 

gamle almetre. Gråor-heggeskog er mellom dei mest artsrike skogtypane i Noreg. Artsfunnet og 

omtalen skriv seg rett nok frå eit område 800 meter frå teig 1, men opplysningane i søknaden om at 

det veks oreskog i teig 1 tyder på at skogen der ikkje er vesentleg ulik skogen lenger nordvest i same 

lia, og kan ha mange av dei same kvalitetane. Flyfoto tyder heller ikkje på store forskjellar, med 

unntak for ein litt opnare skog - noko som for så vidt er typisk for skredmark.  

 

Inn mot grensa til gnr. 56 bnr. 2 ligg det på ein naboeigedom eit granfelt på om lag åtte dekar (det er 

uklart om dette er sitka eller vanleg gran, men dei økologiske effektane av dei to artane er svært 

like), og det er nokre småflekkar og enkelttre av gran nedst i lia også inne på gnr. 56  bnr. 2, men 

elles ser det meste av lia frå Senneset i sør til Byrkjehaugen i nordvest ut til å vere utan innslag av 

gran. Tilhøva for frøspreiing av sitka i teig 1 er meir avgrensa enn i teig 2, men med tanke på at trea 

etter kvart vil rage godt opp over omliggande skog er det liten tvil om at tilhøva ligg til rette for 

frøspreiing til omliggande areal, både på eigen og naboar sin grunn. Dette er eit problem med tanke 

på kontroll og tiltak mot spreiing, sjå nærare under teig 2. 

 

Teig 2 

Dette området ligg oppe i lisida inne i Kyradalen. Området er neppe kartlagt med tanke på 

naturtypar og raudlista artar, ettersom naturtypekartlegginga i Gaular kommune blei konsentrert 

om område med lett tilgang frå veg. Etter vår vurdering ligg teigen så høgt og fritt at tilhøva ligg godt 

til rette for frøspreiing til eit stort omland som i dag er utan framande artar. Ifølgje DN-utredning 8-

2012 Kunnskapsstatus for spredning og effekter av fremmede bartrær på biologisk mangfold kan ein 

rekne med at frø frå sitkagran kan spreie seg fleire kilometer når vinden bles meir enn 10 km/t og 

topografien elles ligg til rette for det.  

Sjølv om det i søknaden blir vist til erfaring frå andre plantefelt i kommunen som tilseier at det er 

små problem med spreiing, meiner vi at teig 2 ligg for høgt og fritt til at den er representativ for 

plantefelt flest i kommunen. Uavhengig av storleiken på teigen, vurderer Fylkesmannen at 

plasseringa gjer faren for frøspreiing frå teig 2 stor, og i praksis heller ikkje handterbar ettersom det 

er svært sannsynleg at frø vil spreie seg inn over naboeigedomar. Det er ikkje mogleg å gi pålegg om 

å fjerne uønskte artar som har spreidd seg inn på andre eigedomar, og dersom eigarane der ikkje er 

interesserte i eller i stand til å følgje opp, vil frøspreiing frå eit enkelt plantefelt dermed kunne få 

vidtrekkande følgjer sjølv om eigaren av plantefeltet utfører eit eksemplarisk arbeid på eigen 

eigedom. I dette tilfellet er dessutan tilgrensande areal i stor grad relativt opne, med gode tilhøve for 

etablering etter frøspreiing. 

 

Når det gjeld teig 1 er vi litt meir i tvil om verknaden av ei utplanting på omgjevnadane. Frøspreiinga 

til omgjevnadene vil nok som nemnt bli av mindre omfang enn i teig 2 og kanskje også gi dårlegare 

etableringstilhøve. Dette er basert på dei erfaringane vi har med spreiing av sitkagran i etablert skog 

i Sogn og Fjordane, som så langt ser ut til å skje i mindre omfang enn frøspreiing frå vanleg gran. 

Men dette kan vere i ferd med å endre seg (t.d. som ei følgje av klimaendringar), og i Hordaland er 

det vår erfaring at sitka stadvis er i ferd med å spreie seg i større omfang enn vanleg gran.  

 

I tillegg kjem at teig 1 er plassert i ei lauvskogsli som ser ut til å vere av artsrik type, og der det i 

relativt nærliggande område er påvist krevjande, raudlista artar. Lia har framleis få plantefelt eller 

andre inngrep, og av omsyn til langsiktig ivaretaking av biologisk mangfald i skog meiner vi at 

planting av gran bør avgrensast til få, men større dedikerte «plantasjar» og ikkje spreiast utover i eit 

stadig meir omfattande nettverk av småområde som med tida vil gi store spreiingsproblem og 

omfattande verknader på det opphavlege biologiske mangfaldet.  

 

Allereie i dag er spreiing av sitka frå plantefelt eit trugsmål mot mangfaldet av artar og naturtypar, 

på grunn av det arealmessige omfanget og endringane i vegetasjon og dyreliv som følgjer med 

spreiing og fortetting. 

 

Vedtak 

Vi meiner at kunnskapskravet i naturmangfaldlova § 8 ikkje er godt nok oppfylt til å konkludere med 

at utplanting som skissert i søknaden ikkje over tid vil kunne føre til vesentlege uheldige verknader. 

Sitkagran er klassifisert til å vere ein framand art med svært høg økologisk risiko. Vi viser også til § 9 i 

same lov som seier at «når det treffes en beslutning utan at det foreligger tilstrekkeleig kunnskap om 

hvilke virkninger den kan ha for naturmiljøet, skal det tas sikte på å unngå mulig vesentlig skade på 

naturmangfoldet.»  

 

Det må reknast med frøspreiing utanfor begge dei omsøkte plantefelta, og for teig 2 betydeleg 

spreiing. Søknaden viser til eit opplegg for å handtere frøspreiing på eigen eigedom, men med 

relativt små eigedomsteigar er det klart at frøspreiing også vil skje inn i tilstøytande område. Dette vil 

det i praksis ikkje vere mogleg å hindre utan å stille krav om innsats frå eigarane av tilstøytande 

areal, noko det ikkje finst lovheimel for. 

 

Fylkesmannen avslår søknaden om utplanting av 4500 sitkagran på gnr. 56 bnr. 2 i Gaular kommune. 

Avslaget er gitt med heimel i forskrift om utsetjing av utanlandske treslag til skogbruksføremål, jf. 

naturmangfaldlova § 30,  

Klage 

Dette vedtaket kan påklagast innan 3 veker etter at brevet er motteke, jf. reglane i forvaltingslova. 

Klagen sendast til Fylkesmannen i Vestland, og blir avgjort av Miljødirektoratet dersom 

Fylkesmannen ikkje gjer om vedtaket. 

 

 

 

Med helsing 

 

Kjell Kvingedal 

miljødirektør 

  

 

Eline Orheim 

seksjonsleiar 

 

Dokumentet er elektronisk godkjent 

 

Kopi til Gaular kommune 


